
МАҢҒЫСТАУ

Б Ү Г І Н Г І  С А Н Д А

ҚАСЫМ-ЖОМАРТ ТОҚАЕВ ПРЕЗИДЕНТ ЛИ ЧЖЭ 
МЁҢНІҢ ШАҚЫРУЫМЕН КОРЕЯ РЕСПУБЛИКАСЫНА 
МЕМЛЕКЕТТІК САПАРМЕН БАРДЫ. МЕМЛЕКЕТ БАС-
ШЫСЫН СЕУЛ ӘУЕЖАЙЫНДА ПРЕМЬЕР-МИНИСТРДІҢ 
ОРЫНБАСАРЫ – ҒЫЛЫМ ЖӘНЕ АҚПАРАТТЫҚ-
КОММУНИКАЦИЯЛЫҚ ТЕХНОЛОГИЯЛАР МИНИСТРІ ПЭ 
ГЁН ХУН КҮТІП АЛДЫ. САПАР БАРЫСЫНДА ҚАЗАҚ-
КОРЕЙ СТРАТЕГИЯЛЫҚ СЕРІКТЕСТІГІНІҢ МӘН-ЖАЙЫ 
ТАЛҚЫЛАНЫП, КОРЕЯНЫҢ ІРІ КОМПАНИЯЛАРЫ 
ЖЕТЕКШІЛЕРІМЕН КЕЗДЕСУ ӨТПЕК. 

Сеулде Корея Республи­
касының мемлекет және 
қоғам қайраткерлеріне II 

дәрежелі «Достық» ордені салтанат­
ты түрде табысталды.

Мемлекет басшысы бүгінгі мән-
маңызы ерекше рәсімге жиналған 
қауымға ілтипат білдіріп, қазақ пен 
корей ежелден достық қарым-қаты­
настағы халықтар екеніне назар ау­
дарды.

– Екі елдің арасы алшақ болға­
нымен, бізді өзара құрмет пен ор­
тақ мүдде жақындастарды. Корея 

ПРЕЗИДЕНТ КОРЕЯНЫҢ 
БІРҚАТАР АЗАМАТЫН 

МАРАПАТТАДЫ

экономикасы айналасындағы бә­
секелестік пен сын-қатерлерге қа­
рамастан ойдағыдай дамуда. Бұл – 
халықтың еңбекқорлығы мен ірі кә­
сіпкерлердің арқасы. Қазақ халқы 
мен билік өкілдері достас Корея еліне 
шынайы сыйластықпен қарайды. 
Корея Республикасы – Қазақстанның 
стратегиялық серіктесі. Біз Корея­
ны халықаралық абырой-беделі зор 
мемлекет ретінде білеміз. Бүгінде 
мемлекеттеріміздің сан қырлы ын­
тымақтастығы жыл санап нығайып 
келеді. Осыдан бес жыл бұрын 

кеңейтілген стратегиялық серіктестік 
туралы мәлімдеме қабылдаған едік,– 
деді Қасым-Жомарт Тоқаев.

Президент екі мемлекет арасында 
терең саяси диалог орнап, сан қырлы 
ынтымақтастық нығайғанын атап өтті.

– Сауда-экономикалық қарым-
қатынас қарқынды дамып келе жатыр. 
Біз машина жасау, энергетика, метал­
лургия, озық технология және басқа 
да салада бірқатар ірі жобаны жүзеге 
асырып жатырмыз. Әлемге танымал 
корей компаниялары елімізде табысты 
жұмыс істеуде. Мәдени-гуманитар­
лық байланысымыз да күшейді, – деді 
Мемлекет басшысы.

Қасым-Жомарт Тоқаев Кореямен 
байланысты күшейтуде еліміздегі 
корей ұлтының өкілдері ерекше рөл 
атқаратынын айтты.

– Қазір Қазақстанда жүз мыңнан 
астам корей ұлтының өкілдері тұрады. 
Олардың еліміздің экономикасы мен 
қоғамдық-саяси дамуына қосқан үлесі 
орасан зор. Елімізде барлық этностар 
үшін қолайлы жағдай жасалған. Корё-
сарам қауымдастығы да қазақ жерінде 
тату-тәтті өмір сүріп, еліміздің ын­
тымақ-бірлігін арттыруға мол үлес 
қосып отыр. Қазақстанда Корей мә­
дени орталықтары қызмет етеді. Ал­
матыдағы академиялық корей теа­
тры көрерменнің көзайымына ай­
налды. Сондай-ақ корей тілінде газет 
шығады, арнайы радиохабар тараты­
лады, – деді Мемлекет басшысы.

Президенттің пайымдауынша, қос 
халықтың достығын бекемдеу ортақ 
мүддеге сай келеді.

– Бүгін қазақ-корей қарым-қа­
тынасы үшін маңызды күн деп санай­
мын. Мен осы сапарымның аясын­
да Корея Республикасының бірқа­
тар көрнекті мемлекет және қоғам 
қайраткерін ІІ дәрежелі «Достық» 
орденімен марапаттау туралы шешім 
қабылдадым. Бұл – қазақ жұртының 
өздеріңізге деген шынайы құрметі, 
риясыз көңілінің белгісі. Сіздер алда­
ғы уақытта да екі ел арасындағы бай­
ланысты нығайтуға сүбелі үлес қоса 
бересіздер деп сенемін, – деді Қасым-
Жомарт Тоқаев.

Рәсім барысында Корея Рес­
публикасы Ұлттық жиналысы­
ның 22-шақырылым депутатта­
ры Мэн Сон Гю мен Ли Чжэ-кан, 
Сеул киберуниверситетінің прези­
денті Ли Сан Гюн, Хангук шет тіл­
дері университетінің (HUFS) про­
фессоры, Орталық Азияны зерттеу 
институтының директоры Сон Ён 
Хун, Hyundae General Hospital көп­
бейінді клиникасының директоры 
Ким Бу Соп II дәрежелі «Достық» ор­
денімен марапатталды.

«МАҢҒЫСТАУ» АҚПАРАТ

МЕКТЕП 
АСХАНАЛАРЫНЫҢ 

МӘЗІРІ ӨЗГЕРДІ
ЖАҢА ОҚУ ЖЫЛЫНДА МЕКТЕПТЕРДЕГІ ТАМАҚТАНУ 
САПАСЫНА ҚОЙЫЛАТЫН ТАЛАПТАР КҮШЕЙТІЛДІ. АС 
МӘЗІРІНДЕ ҚАНТ ПЕН ТҰЗ МӨЛШЕРІ АЗАЙЫП, КӨКӨНІС, 
ЖЕМІС ЖӘНЕ СҮТ ӨНІМДЕРІНІҢ ҮЛЕСІ АРТТЫ. ТИІСТІ 
МИНИСТРЛІКТІҢ МӘЛІМЕТІНШЕ, БҰЛ ӨЗГЕРІСТЕР 
БАЛАЛАРДЫҢ ТАМАҚТАНУ РАЦИОНЫН ЖАҚСАРТУҒА 
ЖӘНЕ СЕМІЗДІК, ҚАНТ ДИАБЕТІ, ЖҮРЕК-ҚАН ТАМЫРЛА-
РЫ АУРУЛАРЫ СИЯҚТЫ СОЗЫЛМАЛЫ АУРУЛАРДЫҢ 
ДАМУ ҚАУПІН ТӨМЕНДЕТУГЕ БАҒЫТТАЛҒАН. 

Деректерге сүйенсек, бүгінде Маңғыстау облысында 159 мектеп бар. 
Онда 197 мыңға жуық оқушы білім алады. Оның 158-інде асха­
на жұмыс істейді. Боздақ ауылдық бастауыш мектебінде буфеттік 

тамақтану ұйымдастырылған. Демек, өңірдегі оқушылардың басым бөлігі 
күнделікті тамағын мектеп асханасынан ішеді.

Мамандардың айтуынша, мектеп асханаларындағы мәзірді қайта қарау­
дың өзіндік себебі бар. Маңғыстауда балалар арасында артық салмақ мәселесі 
өзекті болып отыр. Статистикаға сүйенсек, былтырмен салыстырғанда биыл 
балалар арасында салмақ қосу 26 пайызға өскен. Сарапшылардың айтуынша, 
соңғы жылдары елімізде оқушылар арасында ІІ типті қант диабеті, жүрек-
қан тамырлары аурулары, тісжегі мен аллергиялық сырқаттар жиілеген. 
Жаңа стандартқа сай тағамдар осы дерттердің таралуын 10-20 пайызға дейін 
төмендетеді деген болжам бар. 

Маңғыстау облыстық санитария-эпидемиологиялық қадағалау депар­
таментінің мәліметінше, жаңа мәзір балалардың физиологиялық қажет­
тіліктеріне, тағамның құндылығы мен қауіпсіздігіне қойылатын талаптарды 
ескере отырып әзірленген.

Мамандардың айтуынша, 2025-2026 оқу жылына арналған мәзірге жүр­
гізілген бағалау барысында оның тамақтану стандарты талаптарына толық 
сәйкес келмейтіні анықталған. Атап айтқанда, жаңа піскен көкөніс, жеміс-
жидек, балық, сүт және сүт өнімдерінің жеткіліксіз қамтылғаны, мектеп ас­
ханасындағы рационның әртүрлілігі сақталмағаны белгілі болған.

Сонымен қатар көмірсуы жоғары тағамдардың үлесі басым болып, бір 
реттік ыстық тамақтың энергетикалық құндылығы белгіленген нормаға сәйкес 
келмеген.

Осыған байланысты тағамдардың құрамы қайта қаралып, Маңғыстау 
облысының денсаулық сақтау басқармасының 2026 жылғы 30 шілдедегі 
бұйрығымен білім беру ұйымдарына арналған перспективалық ас мәзірі 
бекітілген.

Жаңа мәзірде тұз бен қант мөлшері барынша азайтылып, жаңа піскен 
көкөніс, жеміс-жидек, дәрумендер мен ақуызға бай өнімдердің үлесі артты­
рылды. Мұндағы мақсат тек баланы құнарлы тамақпен қамтамасыз ету емес. 
Мамандар мұны семіздік, қант диабеті секілді инфекциялық емес аурулардың 
алдын алудың бір жолы деп отыр.

Білім ордаларындағы тамақтану – дені сау ұрпақтың кепілі. Жаңа стан­
дарттың басты мақсаты – балалардың денсаулығын сақтау, зейіні мен оқу 
үлгерімін арттыру. 

ӨЗ ТІЛШІМІЗ


